
Вилоят ҳокими, Олий Мажлис сенати аъзоси
Шавкатжон Абдуразаковнинг
8 март - Халқаро хотин-қизлар
байрами муносабати билан ўтказиладиган  тантанадаги

Наманган-2026
Ассалому алайкум, тантанали маросим иштирокчилари, муҳтарама онахонлар, азиз опа-сингиллар!

Энг аввало, Сиз азизларни, Сизнинг тимсолингизда бутун вилоятимиз аёлларини – муҳтарама онахонларимизни, қадрли опа-сингилларимизни, гўзал ва билимга чанқоқ қизларимизни 8 март – халқаро хотин-қизлар куни билан чин қалбимдан самимий табриклайман. 
(пауза, қарсаклар)
Ҳар йили баҳорнинг илк байрами сифатида нишонланадиган бу сананинг ўзига хослиги шундаки, баҳорий кайфият, энг аввало, опа-сингилларимизнинг қувончидан бошланади. 
Сизлар ҳаётимизнинг безаги, хонадонларимиз чироғи, жамиятимизнинг мустаҳкам таянчисиз. 
Она меҳри, аёл сабри ва фидойилиги билан авлодлар камол топади, эзгу қадриятлар асраб-авайланади. 
Ҳар бир ютуқ ва зафарларимиз замирида Сизларнинг меҳрингиз, дуоларингиз ва қўллаб-қувватлашингиз борлигини ҳис этиб турамиз. 
Муҳтарам Президентимиз бошчиликларида хотин-қизларни қўллаб-қувватлаш, уларнинг ҳуқуқ ва манфаатларини ҳимоя қилиш учун яратилаётган кенг имкониятлар бугун ўзининг амалий самарасини бермоқда.
Бу Наманган вилояти аёл-қизларининг Янги Ўзбекистонни барпо этиш ва Учинчи Ренессанс пойдеворини мустаҳкамлаш йўлида эришаётган ютуқларида ўз ифодасини топмоқда.
Шу йил февраль ойида 6-Халқаро “Марказий Осиё аёл фермерлари Форуми”нинг айнан Наманганда ўтказилиши ҳам бежиз эмас. 
Мамлакатимизнинг барча ҳудудлари, қўшни Давлатлардан ҳам вакиллар иштирок этган Форумни наманганлик фермер хотин-қизларимиз меҳнатининг эътирофи сифатида қабул қилдик.

Айниқса, соҳада намуна мактаби яратган  илғор фермерлар - Гулхумор Тоғаева, Барно Мирзамова, Раьнохон Қориева, Маъмура Турғунова, Юлдузхон Каримовалар номини фаҳр билан тилга оламиз.
Дарҳақиқат, бугун мамлакатимизда хотин-қизларни жамиятнинг фаол аъзосига айлантириш масаласи Давлат сиёсати даражасига олиб чиқилди.
Бунга жавобан жамият ҳаётида хотин-қизларнинг ижтимоий-сиёсий фаоллиги тобора ортиб бормоқда. 
Айни вақтда маҳаллий Кенгашлардаги депутатларнинг салмоқли қисмини аёллар ташкил этаётгани – уларнинг сиёсий онги ва фаол позицияси юксалаётганидан далолат беради.
Умуман олганда, ҳозирги вақтда вилоятимиздаги давлат ва жамоат ташкилотларида  1000 нафардан зиёд хотин-қизлар раҳбарлик лавозимларида самарали иш олиб бормоқда. 
Муҳтарам Юртбошимиз томонларидан “Тадбиркорлар юрти,  кичик ва ўрта бизнес маркази” дея эътироф этилган Наманганда бугун фаол ишбилармон хотин-қизлар сони 10 минг нафардан ортгани ва улар сафи тобора кенгайиб бораётганини алоҳида таъкидлаб ўтмоқчиман. 
Қувонарлиси, улар вилоятда иқтисодий барқарорликни таъминлаш ва янги иш ўринлари яратишга ўз ҳиссаларини қўшиб келмоқдалар.
Жумладан, Наманган шаҳридаги «Ифтихор кийим саноат» МЧЖ раҳбари, Олий Мажлис Сенати аъзоси, “Дўстлик” ордени соҳибаси Анна Добрих,
Тўрақўрғон туманидаги «Дилрабо СДА» хусусий корхонаси раҳбари, “Дўстлик” ордени соҳиби Маъсудахон Содиқова, 
“Рунамтекс” МЧЖ раҳбари, «Шуҳрат» медали соҳибаси Маҳфуза Гюмюш каби юзлаб тадбиркор аёллар экспорт салоҳиятини ошириш ва минглаб иш ўринлари яратиш орқали юртимиз тараққиётига муносиб ҳисса қўшмоқдалар.
Биргина ўтган 2025 йилда 162 минг 415 нафар хотин-қизларнинг бандлиги таъминланди. 
Жумладан, 74 мингдан зиёд аёлларга имтиёзли кредитлар ажратилиб, тадбиркорлик фаолиятини бошлашига имконият яратилди. 
Минглаб опа-сингилларимиз доимий иш ўринлари, ҳунармандчилик ва касаначилик орқали барқарор даромад манбаига эга бўлди.
38 минг 611 нафар хотин-қизлар касб-ҳунар ва тадбиркорлик кўникмаларига ўқитилди, 144 та хонадонда кичик ишлаб чиқариш цехлари ташкил этилди.
Шу ўринда айтиб ўтиш лозим, ҳурматли Президентимиз Шавкат Миромонович Мирзиёев ўтган йили вилоятимиз мезбонлик қилган "Камбағалликдан фаровонлик сари" III халқаро форумида сўзлаган нутқларида Наманганда бу йил “Осиё ишбилармон аёллар форуми” ўтказилишини таъкидлаган эдилар. 
Юртбошимизнинг бу ишончлари барчамизни қувонтириш баробарида катта масъулият ҳам юклайди. Шундан келиб чиқиб, ушбу муҳим халқаро тадбирга пухта тайёргарлик кўрилмоқда. 
Айни вақтда маҳаллаларимизда 481 нафар хотин-қизлар фаоллари фаолият юритмоқда. Уларнинг саъй-ҳаракатлари билан жойларда аёллар муаммолари тизимли ҳал этилмоқда.
Оила муқаддаслигини асраш, ажримларни камайтириш, ёшларни оилавий ҳаётга тайёрлаш борасида кенг кўламли тарғибот ва тушунтириш ишлари амалга оширилмоқда. 
Яна бир йўналиш - ижтимоий ҳимояга муҳтож, эҳтиёжманд аёлларни турар жой билан таъминлаш ҳам устувор вазифамизга айланди. 
Ўтган 5 йил ичида Наманган вилоятида 471 нафар ана шундай аёлларимиз уй билан таъминландилар. Жорий йилнинг ўзида ижтимоий ресстирда турган яна 210 нафар опа-сингилларимиз ҳам ўз турар жойларига эга бўладилар. 
  Вилоятимиздаги олий таълим муассасаларида таҳсил олаётган 49 минг 945 нафар талабанинг 34 минг 466 нафари, яъни 65 фоизини қизларимиз ташкил этаётгани – илмли ва салоҳиятли авлод камол топаётганидан далолат беради.
Ана шундай эътироф ва юксак ишонч ифодаси сифатида ҳар йили бир қатор хотин-қизларимиз давлат мукофотлари билан тақдирланмоқда.
Бу йил ҳам 8 март – Халқаро хотин-қизлар куни муносабати билан Президентимиз Фармонига мувофиқ, вилоятимиздан яна бир қатор фидойи ва меҳнаткаш опа-сингилларимиз Давлат мукофотлари билан тақдирландилар. 
Жумладан, Наманган давлат Университети ўзбек тилшунослик кафедраси профессори Усмонова Хуриниса Шараповна II даражали «Соғлом авлод учун» ордени,
Наманган вилояти сув спорт турига ихтисослаштирилган спорт мактабининг сузиш бўйича мураббийси Бобоева  Юлия Леонидовна «Соғлом турмуш» медали, 
Республика Маънавият ва маърифат маркази Уйчи тумани бўлими раҳбари Юнусова Эътиборхон Абдухалиловна «Шуҳрат» медалига сазовор бўлдилар.
Ўзбекистон Республикаси Президентининг «Зулфия номидаги Давлат мукофоти билан тақдирлаш тўғрисида»ги қарорига мувофиқ мазкур мукофотга сазовор бўлганлар орасида
Мукаррама Турғунбоева номидаги “Баҳор” давлат рақс ансамбли балет артисти, Уйчи туманилик Хушнозаой Эргашова ҳамда 
Ўзбекистон миллий университети 1-босқич талабаси, Чустлик Гулшаной Исмаиловаларнинг борлиги барчамизни қувонтирди. 
Шунингдек, Ўзбекистон Республикаси Президентининг тегишли Фармонига асосан фуқаролик ишлари бўйича Янгиқўрғон туманлараро судининг раиси Юлчиева Соҳибахон Қодиржоновна "Шуҳрат" медали билан мукофотланди. 
Юксак эътирофга сазовор бўлган барча мукофот соҳибларини яна бир бор чин дилдан муборакбод этамиз.
“Мўътабар аёл” кўкрак нишони билан вилоятимиздан тақдирланган 16 нафар хотин-қизларимизни ҳам барчангиз номидан самимий табриклаймиз. 
Ишонамизки, бундай фидойи, билимли ва ташаббускор аёлларимиз сафлари бундан буён ҳам янада кенгайиб, юртимиз тараққиётига муносиб ҳисса қўшиб борадилар.

Ҳурматли тадбир иштирокчилари!

Аёл зотига эҳтиром кўрсатилган, она қадри улуғланган юртда, албатта, барака ва фаровонлик барқарор бўлади.

Сўзим якунида, Сизларни бугунги муборак айём билан яна бир бор самимий табриклаб, барчангизга мустаҳкам соғлик, узоқ умр, оилавий бахт-саодат ва хонадонларингизга файзу барака тилайман. 

Ҳар бирингизнинг юзингиздан табассум, қалбингиздан меҳр-муҳаббат, ҳаётингиздан шукроналик ва хотиржамлик аримасин. Фарзандларингиз камолини, орзу-ниятларингиз рўёбини кўриб юриш барчангизга насиб этсин.

